
TALDEKIDE GUZTIEN ARTEKO
KORAPILOA

Ariketa honetan taldekide guztiak eskuetatik elkartuta jarriko ditugu. Horretarako
proposamena hau da: gelako zerrendako zenbaki bat esango dugu eta zenbaki horri
dagokion ikaslea erdira etorriko da. Eta, ondoren, irakasleak gainerako ikasleei
banaka esango die erdira etortzeko.

Irakaslea ikasleak banaka-banaka elkarren artean eskutik helduta lotzen joango da.
Lehenengo hasi den ikasleak esku bat libre izango du. Azken ikaslea lotzean,
lehenengoak libre duen eskua eta azkenengoarena, elkartuko dira.

Ikasleak elkarren artean korapilatzen joango gara, hau da, bata bestearen gainetik,
azpitik eskuak ematen... Guztiak elkarrekin lotuta geratu arte. Amaieran pertsonaz
osatutako korapilo handi bat geratuko da.

Helburua da korapilo hori desegitea eskuak askatu gabe. Horretarako, kontuan izan
beharko dira aurreko hainbat ariketetan ikasitakoak. Hau da, elkar zainduko dute; alde
batetik tiratzen hasten badira, muga jarriko zaie beste aldekoak zaindu ahal izateko,
elkar entzungo dute...

Korapiloa askatzean, korro batean geratuko dira, hau da, batek besteari eskua emanda
zirkulua osatuz. Amaitzean, taldekideen artean hitz egiteko honako galdera hauek egin
ahal dizkiezu:

o Egon al zara presente taldean? Edota aritu zara jolasean batzuk askatzen diren
bitartean?

e Entzun al dituzu besteak?

e Zaindu al dituzu ingurukoak?

o Hartu al du norbaitek minik? Hartu badu, zure ustez zergatik hartu du?
o Hasieran pentsatu al duzu ezinezkoa zela askatzea?

e Zer mezu ematen dizkizu zure buruak erronka berri baten aurrean?

o Korapiloa askatzen laguntzeko laguntza eskaini al diozu taldeari, hau da,
zerbait esan al duzu? Edota besteek esan zain geratu zara? Zergatik?

Hausnarketarako galdera horiek lantzeko hainbat aukera daude: hasieran talde txikitan
eta ondoren handian; banaka eta ondoren talde txikitan, talde handian amaitzeko;
hasieratik talde handian...

Gela, egoera... kontuan hartuta, irakasleak erabakiko du zein aukerari deritzon egokiena.

nerabeakerresilientzian.eus



	taldekide guztien arteko korapiloa

